
QISHLOQ UY-JOY QURILISHIDA DAVLAT-
XUSUSIY SHERIKLIK MEXANIZMLARINING 
AHAMIYATI

Xannarov Komiljon Karimovich
O‘zbekiston Respublikasi Vazirlar Mahkamasi xodimi, PhD
ORCID: 0009-0001-0447-7397
xannarov.k@gov.uz

Annotatsiya. Mazkur ilmiy maqolada O‘zbekiston Respublikasida qishloq joylarda uy-joy qurilishini rivojlantirishda 
davlat-xususiy sheriklik mexanizmlarining roli va ahamiyati tahlil qilinadi. Islom taraqqiyot banki va Osiyo taraqqiyot 
banki ishtirokidagi yirik loyihalar misolida DXSHning moliyaviy samaradorligi, risklarni taqsimlash va infratuzilmani 
rivojlantirishdagi ustunliklari ochib beriladi. Maqolada, shuningdek, kichik biznes subyektlarini jalb qilish, yer resurslaridan 
samarali foydalanish va qurilish sifatini oshirishda DXSHning ahamiyati statistik maʼlumotlar asosida asoslanadi.

Kalit soʻzlar: davlat-xususiy sheriklik, qishloq uy-joy qurilishi, ipoteka kreditlash, infratuzilma, investitsiyalar.
Abstract. This scientific article analyzes the role and significance of public-private partnership mechanisms in the 
development of rural housing construction in the Republic of Uzbekistan. Using the examples of large-scale projects 
implemented with the participation of the Islamic Development Bank and the Asian Development Bank, the study reveals 
the financial efficiency of public-private partnerships, risk distribution, and their advantages in infrastructure development. 
The article also substantiates, based on statistical data, the importance of public-private partnerships in attracting small 
business entities, ensuring the efficient use of land resources, and improving construction quality.

Key words: public-private partnership, rural housing construction, mortgage lending, infrastructure, investment.
Аннотация. В данной научной статье анализируются роль и значение механизмов государственно-частного 
партнёрства в развитии жилищного строительства в сельской местности Республики Узбекистан. На примере 
крупных проектов с участием Исламского банка развития и Азиатского банка развития раскрываются финансовая 
эффективность механизмов государственно-частного партнёрства, особенности распределения рисков и 
преимущества в развитии инфраструктуры. В статье также на основе статистических данных обосновывается 
значение государственно-частного партнёрства в привлечении субъектов малого бизнеса, эффективном 
использовании земельных ресурсов и повышении качества строительства.

Ключевые слова: государственно-частное партнёрство, сельское жилищное строительство, ипотечное 
кредитование, инфраструктура, инвестиции.

K I R I S H
O‘zbekiston Respublikasida aholini uy-joy bilan taʼminlash masalasi ijtimoiy siyosatning ustuvor 

yo‘nalishlaridan biri sifatida qaralmoqda. Ayniqsa, mamlakat aholisining qariyb 63 foizi qishloq hududlarida 
istiqomat qilishi qishloq joylarda zamonaviy va qulay yashash sharoitlarini yaratish zaruratini yanada kuchaytiradi. 
Qishloq aholisining turmush darajasini oshirish, hududlar o‘rtasidagi ijtimoiy-iqtisodiy tafovutlarni kamaytirish 
hamda qishloq infratuzilmasini rivojlantirish davlat uy-joy siyosatining strategik maqsadlaridan biri hisoblanadi. 
Shu sababli so‘nggi yillarda qishloq joylarda uy-joy qurilishi va infratuzilmani modernizatsiya qilishga qaratilgan 
keng ko‘lamli dasturlar amalga oshirilmoqda.

Xususan, 2009-yildan boshlab “Qishloq joylarda namunaviy loyihalar bo‘yicha arzon uy-joylar qurish dasturi” 
doirasida tizimli chora-tadbirlar amalga oshirildi. Mazkur dastur qishloq hududlarida zamonaviy arxitektura 

talablari asosida namunaviy uy-joy massivlarini barpo etish, aholining yashash sharoitlarini yaxshilash va 
muhandislik-kommunikatsiya infratuzilmasini rivojlantirishga xizmat qildi. Statistik maʼlumotlarga ko‘ra, 2009–
2017-yillar davomida jami 81 992 ta uy-joy qurilib, 6 624 ta zamonaviy uy-joy massivlari tashkil etilgan. Bu 
esa qishloq hududlarining meʼmoriy qiyofasini o‘zgartirish bilan bir qatorda, qurilish sanoati, transport, xizmat 
ko‘rsatish va infratuzilma tarmoqlarining rivojlanishiga ham ijobiy taʼsir ko‘rsatdi.

Shu bilan birga, qishloq uy-joy qurilishining keng ko‘lamda amalga oshirilishi yuqori moliyaviy resurslarni 
talab etmoqda. Ayniqsa, gaz, elektr energiyasi, ichimlik suvi, avtomobil yo‘llari va boshqa muhandislik-
kommunikatsiya tarmoqlarini qurish bilan bog‘liq xarajatlarning yuqoriligi davlat budjeti zimmasiga sezilarli 
moliyaviy yuk yuklamoqda. Mavjud budjet resurslarining cheklanganligi esa uy-joy qurilishini moliyalashtirishning 
muqobil va samarali mexanizmlarini joriy etishni taqozo etadi.

Mazkur sharoitda davlat-xususiy sheriklik (DXSH) mexanizmlari qishloq joylarda uy-joy qurilishini 
moliyalashtirish va boshqarishning istiqbolli institutsional modeli sifatida namoyon bo‘lmoqda. DXSH 
mexanizmlari davlat va xususiy sektor o‘rtasida moliyaviy risklarni taqsimlash, investitsion resurslarni 
diversifikatsiya qilish hamda qurilish loyihalarining iqtisodiy samaradorligini oshirish imkonini beradi. Shu bilan 
birga, xususiy investorlarning jalb qilinishi zamonaviy qurilish texnologiyalarini qo‘llash, loyiha boshqaruvi sifatini 
oshirish va uy-joy qurilishi muddatlarini qisqartirishga xizmat qiladi. Iqtisodiy nuqtai nazardan, DXSH modeli 
davlat mablag‘laridan foydalanish samaradorligini oshirish bilan birga, uzoq muddatli barqaror investitsion 
muhitni shakllantirishda muhim ahamiyat kasb etadi.

M A V Z U G A  O I D  A D A B I Y O T L A R  S H A R H I
M. Usmanov uy-joy qurilishida kichik biznesning tutgan roli va uning o‘ziga xos xususiyatlarini tizimlashtirishga 

harakat qiladi. Aholini uy-joy bilan taʼminlashda kam taʼminlangan qatlamning ehtiyojlaridan kelib chiqib, davlat-
xususiy sheriklik asosida turar joylar qurilishini rivojlantirishni nazarda tutadi. Bu borada davlatning roli muhim 
ahamiyatga ega ekanligini alohida taʼkidlab o‘tadi [1].

B. Baxtiyorov o‘zining ilmiy tadqiqotida aholini ijtimoiy himoya qilishning iqtisodiy mexanizmlari tahliliga 
qaratilgan ilmiy xulosalarini asoslashga eʼtibor qaratadi. Uning fikricha, aholini ijtimoiy himoya qilishda ijtimoiy 
sug‘urta, mehnatga layoqatsizlikda himoyalash, ijtimoiy huquqlarni himoyalash va kafolatlash, ijtimoiy yordam 
va ijtimoiy qo‘llab-quvvatlash kabilar muhim ahamiyatga ega. Aholini ijtimoiy himoya qilish tizimi iqtisodiy 
kategoriya sifatida aholining muhtoj qatlamini taʼlim, tibbiy va ijtimoiy sug‘urta bilan taʼminlashni nazarda tutadi. 
Shuningdek, uy-joy bilan taʼminlanganlikning 30 kun davomidagi chastotasi asosida kam taʼminlangan oilalarni 
ijtimoiy himoyalashni ilgari suradi [2].

D. Bahramova dissertatsion tadqiqotida aholini ijtimoiy himoya qilishning ustuvorliklari borasidagi ilmiy 
yondashuvlarini asoslashga eʼtibor beradi. Uning fikricha, aholini ijtimoiy himoyalashga taʼsir etuvchi omillar 
ikki guruh — ijtimoiy himoyalash inson hayoti faoliyatiga bog‘liq ekanligi, ijtimoiy himoyalanganlik esa inson 
turmush darajasini belgilab beruvchi omil ekanligi shaklida ko‘rsatib beriladi. Hayot faoliyati omillari qatorida 
uy-joy bilan taʼminlanganlik omilini ajratib ko‘rsatib beradi. Shu bilan birga, turmush farovonligiga erishish uchun 
namunaviy loyihalar asosida imtiyozli va arzon uy-joylarni qurish muhim ahamiyatga ega ekanligini taʼkidlab 
o‘tadi [3].

G. Aliyeva o‘zining ilmiy tadqiqotida ijtimoiy infratuzilmani rivojlantirishning o‘ziga xos jihatlarini tahlil etadi 
[4]. Uning fikricha, mintaqaviy ijtimoiy infratuzilma rivojlanishini belgilab beruvchi omillar qatorida uy-joy sohasi 
muammolarini hal qilishni keltirib o‘tadi. Unga ko‘ra:

o‘rtacha bir kishiga to‘g‘ri keladigan turar joy binolari umumiy maydoni;
kapital taʼmirlashga muhtoj bo‘lgan turar joy ulushi;
mintaqada istiqomat qiladigan fuqarolar uchun turar joy uylarini qurib topshirish;
mintaqada 1 kv. metr turar joy uchun bozor narxi kabilarni ajratib ko‘rsatadi.

T A D Q I Q O T  M E T O D O L O G I YA S I 
Tadqiqot jarayonida tahlil va sintez, induksiya va deduksiya, statistik guruhlash, ekspert baholash, ilmiy 

abstraksiyalash va boshqa usullardan keng foydalanildi.

T A H L I L  V A  N A T I J A L A R
Davlat-xususiy sheriklik (DXSH) iqtisodiyotni modernizatsiya qilish va yirik ijtimoiy loyihalarni amalga 

oshirishning samarali institutsional mexanizmlaridan biri hisoblanadi. Mazkur tizim davlat va xususiy sektor 
o‘rtasida uzoq muddatli hamkorlik munosabatlarini shakllantirishga asoslanib, unda moliyaviy resurslar, 
boshqaruv tajribasi, texnologiyalar hamda investitsion risklar o‘zaro manfaatdorlik tamoyili asosida taqsimlanadi. 
Iqtisodiy nazariya nuqtai nazaridan, DXSH modeli davlatning ijtimoiy vazifalarini bajarish imkoniyatlarini 

kengaytirish bilan bir qatorda xususiy sektorning investitsion va innovatsion salohiyatidan samarali foydalanish 
imkonini beradi.

Davlat-xususiy sheriklikning asosiy maqsadi ijtimoiy-iqtisodiy ahamiyatga ega loyihalarni amalga oshirishda 
davlat budjeti yukini kamaytirish, infratuzilma obyektlarini barpo etish samaradorligini oshirish hamda aholiga 
ko‘rsatilayotgan xizmatlar sifatini yaxshilashdan iboratdir. Mazkur modelda davlat, odatda, normativ-huquqiy 
baza yaratish, yer ajratish, kafolat va imtiyozlar berish kabi vazifalarni bajaradi, xususiy sektor esa investitsiya 
kiritish, loyiha boshqaruvi, qurilish va ekspluatatsiya jarayonlarida faol ishtirok etadi. Shu tariqa, risklar, 
mas’uliyat va iqtisodiy foyda tomonlar o‘rtasida oqilona taqsimlanadi.

O‘zbekiston Respublikasida ham DXSH mexanizmlarini rivojlantirishga alohida e’tibor qaratilmoqda. 
So‘nggi yillarda mamlakatda DXSHga oid normativ-huquqiy baza takomillashtirilib, turli tarmoqlarda ushbu 
mexanizmni keng joriy etish bo‘yicha institutsional islohotlar amalga oshirilmoqda. Xususan, uy-joy qurilishi, 
muhandislik-kommunikatsiya infratuzilmasini rivojlantirish, energetika, transport va chiqindilarni boshqarish 
kabi strategik sohalarda DXSH asosidagi loyihalar soni ortib bormoqda.

Ayniqsa, qishloq joylarda uy-joy qurilishi sohasida DXSH mexanizmlarining qo‘llanilishi muhim iqtisodiy 
ahamiyat kasb etadi. Chunki qishloq hududlarida zamonaviy uy-joylar va infratuzilma obyektlarini qurish 
katta hajmdagi investitsion resurslarni talab qiladi. Davlat budjeti imkoniyatlarining cheklanganligi sharoitida 
xususiy investitsiyalarni jalb etish uy-joy qurilishi jarayonining moliyaviy barqarorligini taʼminlashga xizmat 
qiladi. Shu bilan birga, xususiy sektor ishtiroki zamonaviy qurilish texnologiyalarini joriy etish, loyiha boshqaruvi 
samaradorligini oshirish hamda qurilish muddatlarini qisqartirish imkonini beradi.

Bundan tashqari, DXSH mexanizmlarining qurilish chiqindilarini boshqarish va ekologik barqaror 
infratuzilmani rivojlantirishda qo‘llanilishi “yashil iqtisodiyot” tamoyillarini amaliyotga joriy etishga xizmat 
qilmoqda. Natijada nafaqat iqtisodiy samaradorlik, balki ekologik va ijtimoiy barqarorlik ham taʼminlanmoqda. 
Shu nuqtai nazardan, DXSH mexanizmlari O‘zbekistonda uy-joy siyosatini modernizatsiya qilish va hududlarni 
kompleks rivojlantirishning istiqbolli vositalaridan biri sifatida baholanadi.

Qishloq joylarda uy-joy qurilishida davlat-xususiy sheriklik (DXSH) mexanizmlarining samarali faoliyat 
yuritishi muayyan iqtisodiy va institutsional tamoyillarga asoslanadi. Mazkur tamoyillar davlat va xususiy sektor 
o‘rtasidagi hamkorlikning barqarorligi, investitsion jozibadorligi hamda loyiha samaradorligini taʼminlashda 
muhim ahamiyat kasb etadi.

Birinchi muhim tamoyil — risklarni oqilona taqsimlash tamoyilidir. DXSH modelida loyiha bilan bog‘liq 
xavf va tavakkalchiliklar davlat hamda xususiy sherik o‘rtasida ularning iqtisodiy imkoniyatlari va funksional 
vazifalaridan kelib chiqqan holda taqsimlanadi. Odatda, davlat huquqiy, institutsional va siyosiy risklarni o‘z 
zimmasiga oladi. Bunga yer ajratish, normativ-huquqiy bazani shakllantirish, kafolatlar berish hamda ijtimoiy 
barqarorlikni ta’minlash bilan bog‘liq majburiyatlar kiradi. Xususiy sektor esa, asosan, moliyaviy, texnologik va 
operatsion risklarni boshqaradi. Jumladan, investitsiyalarni jalb qilish, qurilish jarayonini tashkil etish, zamonaviy 
texnologiyalarni joriy qilish va loyiha samaradorligini ta’minlash xususiy sherik zimmasiga yuklatiladi. Risklarning 
bunday taqsimlanishi loyiha barqarorligini oshirish bilan birga, moliyaviy resurslardan samarali foydalanishga 
xizmat qiladi.

Ikkinchi tamoyil — uzoq muddatlilik tamoyili hisoblanadi. Davlat-xususiy sheriklik munosabatlari, odatda, 
15–30 yil muddatga mo‘ljallanadi va bu loyihalarning uzoq muddatli iqtisodiy samaradorligini ta’minlashga 
xizmat qiladi. Uzoq muddatli hamkorlik xususiy investorlar uchun investitsiyalarni qaytarish va barqaror daromad 
olish imkoniyatini yaratadi. Shu bilan birga, davlat uchun infratuzilma va uy-joy obyektlarining uzluksiz faoliyat 
yuritishini kafolatlaydi. Iqtisodiy nuqtai nazardan, uzoq muddatli DXSH loyihalari investitsion barqarorlikni 
kuchaytiradi hamda strategik rejalashtirish imkoniyatlarini kengaytiradi. Ayniqsa, qishloq hududlarida uy-joy va 
infratuzilma obyektlarining uzoq muddatli ekspluatatsiyasi yuqori kapital qo‘yilmalarni talab qilishi sababli ushbu 
tamoyil alohida ahamiyatga ega.

Uchinchi muhim tamoyil — natijaga yo‘naltirilganlik tamoyilidir. DXSH loyihalarida samaradorlik aniq 
iqtisodiy va ijtimoiy ko‘rsatkichlar asosida baholanadi. Bunda qurilgan uy-joylar soni, infratuzilma obyektlarining 
sifati, investitsiya samaradorligi, energiya tejamkorligi hamda aholining turmush darajasiga ta’siri kabi mezonlar 
asosiy indikatorlar sifatida qo‘llaniladi. Natijadorlikka asoslangan boshqaruv tizimi loyiha ishtirokchilarining 
mas’uliyatini oshiradi, mablag‘lardan foydalanish samaradorligini kuchaytiradi hamda noqonuniy holatlar 
yuzaga kelish ehtimolini kamaytirishga xizmat qiladi. Shu bilan birga, monitoring va audit tizimlarining joriy 
etilishi DXSH loyihalarining shaffofligini ta’minlab, ularning iqtisodiy samaradorligini muntazam nazorat qilish 
imkonini beradi.

Umuman olganda, qishloq uy-joy qurilishida DXSH mexanizmlarining ushbu tamoyillar asosida tashkil 
etilishi davlat va xususiy sektor manfaatlari uyg‘unligini ta’minlash, investitsion muhitni yaxshilash hamda uy-joy 
siyosati samaradorligini oshirishda muhim omil sifatida namoyon bo‘ladi.

1-jadval. Qishloq uy-joy qurilishi boʻyicha yirik DXSH loyihalari

Koʻrsatkich Islom taraqqiyot banki (I 
bosqich)

Islom taraqqiyot banki (II 
bosqich) Osiyo taraqqiyot banki

Amalga oshirilgan yillar 2015-2017 2017-2022 2011-2022

Qurilgan uy-joylar soni 1 415 14 779 29 000+

Moliyalashtirish hajmi $100 mln $300 mln $500 mln

Qamrab olingan hududlar 3 ta viloyat 6 ta viloyat 9 ta viloyat

Moliyalashtirish ulushi 93% 93% —

1-jadvalga ko‘ra, Islom taraqqiyot bankining birinchi bosqich loyihasi 2015–2017-yillar davomida amalga 
oshirilgan bo‘lib, loyiha doirasida 1 415 ta uy-joy qurilgan va buning uchun 100 million AQSH dollari miqdorida 
mablag‘ yo‘naltirilgan. Mazkur loyiha uchta viloyatni qamrab olgan bo‘lib, moliyalashtirish ulushining 93 foizni 
tashkil etgani xalqaro kredit resurslarining yuqori darajada jalb etilganini ko‘rsatadi. Bu esa davlat budjeti yukini 
kamaytirish bilan birga, qishloq joylarda uy-joy qurilishi dasturlarini tezlashtirish imkonini bergan.

Islom taraqqiyot bankining ikkinchi bosqich loyihasi esa ko‘lam jihatidan sezilarli darajada kengayganini 
ko‘rish mumkin. 2017–2022-yillar davomida amalga oshirilgan ushbu loyiha doirasida 14 779 ta uy-joy qurilgan 
bo‘lib, moliyalashtirish hajmi 300 million AQSH dollariga yetgan. Loyiha qamrovi olti viloyatga kengaygani va 
moliyalashtirish ulushining yana 93 foiz darajasida saqlanib qolganligi xalqaro moliyaviy institutlarning qishloq 
uy-joy siyosatidagi faol ishtirokini tasdiqlaydi. Shu bilan birga, loyiha hajmining uch barobarga oshishi uy-joy 
qurilishiga bo‘lgan ehtiyojning yuqoriligini hamda xalqaro hamkorlikning samarali natijalar berayotganini 
anglatadi.

Jadvaldagi eng yirik ko‘rsatkichlar Osiyo taraqqiyot banki loyihalariga to‘g‘ri keladi. 2011–2022-yillar 
davomida amalga oshirilgan dasturlar doirasida 29 mingdan ortiq uy-joy qurilib, jami 500 million AQSH dollari 
miqdorida moliyaviy resurslar jalb qilingan. Loyiha respublikaning to‘qqizta viloyatini qamrab olgani hududiy 
qamrov kengligi va institutsional hamkorlik darajasining yuqoriligini ko‘rsatadi. Mazkur loyiha qishloq joylarda 
uy-joy ta’minotini yaxshilash bilan bir qatorda, infratuzilmani modernizatsiya qilish, yangi ish o‘rinlarini yaratish 
va qurilish sanoatini rivojlantirishga ham sezilarli iqtisodiy ta’sir ko‘rsatgan.

X U L O S A  V A  T A K L I F L A R
Qishloq joylarda uy-joy qurilishini rivojlantirish mamlakatning ijtimoiy-iqtisodiy taraqqiyotini ta’minlashda 

muhim strategik yo‘nalishlardan biri hisoblanadi. O‘zbekiston sharoitida qishloq aholisining salmoqli qismi 
ushbu hududlarda istiqomat qilishi uy-joy ta’minoti, muhandislik-kommunikatsiya infratuzilmasi va yashash 
sharoitlarini yaxshilash masalasini davlat siyosatining ustuvor vazifalaridan biriga aylantirmoqda. So‘nggi 
yillarda amalga oshirilgan davlat dasturlari natijasida qishloq hududlarida minglab zamonaviy uy-joylar barpo 
etildi, infratuzilma obyektlari rivojlantirildi hamda aholining turmush sifati sezilarli darajada yaxshilandi.

Biroq qishloq uy-joy qurilishining keng ko‘lamda amalga oshirilishi katta hajmdagi moliyaviy resurslarni 
talab etmoqda. Ayniqsa, infratuzilma xarajatlarining yuqoriligi, davlat budjeti imkoniyatlarining cheklanganligi 
hamda uzoq muddatli investitsion resurslarga bo‘lgan ehtiyoj yangi moliyaviy mexanizmlarni joriy etishni 
taqozo etmoqda. Shu nuqtai nazardan, davlat-xususiy sheriklik (DXSH) mexanizmlari qishloq uy-joy qurilishini 
moliyalashtirish va boshqarishning samarali institutsional modeli sifatida namoyon bo‘lmoqda.

Tadqiqot natijalari shuni ko‘rsatdiki, DXSH mexanizmlari davlat va xususiy sektor o‘rtasida moliyaviy risklar, 
mas’uliyat hamda investitsion yuklamani oqilona taqsimlash imkonini beradi. Xususiy sektor investitsiyalarining 
jalb qilinishi davlat budjeti yukini kamaytirish bilan bir qatorda zamonaviy qurilish texnologiyalarini joriy etish, 
loyiha boshqaruvi samaradorligini oshirish va uy-joy qurilishi muddatlarini qisqartirishga xizmat qiladi. Shu 
bilan birga, xalqaro moliya institutlari ishtirokidagi DXSH loyihalari qishloq hududlarida uy-joy va infratuzilma 
obyektlarini rivojlantirish uchun qo‘shimcha moliyaviy manbalarni shakllantirishda muhim omil bo‘lib xizmat 
qilmoqda.

Iqtisodiy jihatdan DXSH mexanizmlarining qo‘llanilishi “multiplikativ ta’sir”ni yuzaga keltiradi. Ya’ni davlat 
tomonidan yaratilgan institutsional va huquqiy sharoitlar xususiy investitsiyalarni rag‘batlantirib, qurilish sanoati, 
transport, xizmat ko‘rsatish va mahalliy ishlab chiqarish tarmoqlarining rivojlanishiga ijobiy ta’sir ko‘rsatadi. 
Natijada yangi ish o‘rinlari yaratiladi, hududlarning investitsion jozibadorligi oshadi va qishloq aholisi farovonligi 
yuksaladi.

Shu bilan birga, DXSH mexanizmlarini yanada samarali qo‘llash uchun normativ-huquqiy bazani 
takomillashtirish, loyiha boshqaruvi va monitoring tizimlarini kuchaytirish, shaffoflikni ta’minlash hamda uzoq 
muddatli moliyaviy resurslar bozorini rivojlantirish zarur hisoblanadi. Bundan tashqari, ekologik barqaror 

va energiya samarador qurilish texnologiyalarini keng joriy etish qishloq uy-joy siyosatining uzoq muddatli 
samaradorligini ta’minlashda muhim ahamiyat kasb etadi.

Umuman olganda, davlat-xususiy sheriklik mexanizmlari qishloq joylarda uy-joy qurilishi tizimini 
modernizatsiya qilish, investitsion faollikni oshirish va aholining uy-joyga bo‘lgan ehtiyojini qondirishning 
istiqbolli iqtisodiy vositasi sifatida baholanadi.

